
	საქართველოს ფინანსთა სამინისტრო
	
	

	
	„ლიცენზიებისა და ნებართვების შესახებ“ საქართველოს კანონში ცვლილების შეტანის თაობაზე“ საქართველოს კანონის პროექტი
	1. პროექტის პირველი მუხლის პირველი პუნქტის შესაბამისად: 
„ამ მუხლის პირველი და მე-2 პუნქტების მოთხოვნა არ ეხება  ,,ჯანმრთელობის დაცვის შესახებ“ საქართველოს კანონით გათვალისწინებულ ამბულატორიულად/დღის სტაციონარის პირობებში განსახორციელებელ მაღალი რისკის შემცველ სამედიცინო საქმიანობის მარეგულირებელ საკანონმდებლო ან კანონქვემდებარე აქტებს, რომლითაც შესაძლებელია დარეგულირდეს საქმიანობა ან ქმედება, რომელიც შინაარსობრივად სალიცენზიო ან სანებართვო რეჟიმის დაწესებას ან ადმინისტრაციული ორგანოს თანხმობას გულისხმობს.“.
„ლიცენზიებისა და ნებართვის შესახებ“ საქართველოს კანონის მე-4 მუხლის პირველი პუნქტის თანახმად, ეს კანონი განსაზღვრავს ლიცენზირებადი საქმიანობის და სანებართვო ქმედების სფეროების ლიცენზიისა და ნებართვის სახეების ამომწურავ ჩამონათვალს და დაუშვებელია სხვა საკანონმდებლო ან კანონქვემდებარე ნორმატიული აქტით ლიცენზიისა და ნებართვის შემოღება ამ კანონით გაუთვალისწინებელ საქმიანობასა და ქმედებაზე. შესაბამისად, ბუნდოვანია აღნიშნული წესიდან გამონაკლისის დაწესებით, პროექტის ავტორის მიზანს წარმოადგენს თუ არა სხვა საკანონმდებლო ან კანონქვემდებარე აქტით ლიცენზიის ან ნებართვის შემოღება. გასათვალისწინებელია ასევე, რომ „ლიცენზიებისა და ნებართვის შესახებ“ საქართველოს კანონის შესაბამისად დადგენილი სალიცენზიო/სანებართვო საქმიანობის განხორციელების ან/და სარგებლობის უფლების მინიჭებისთვის „სალიცენზიო და სანებართვო მოსაკრებლების შესახებ“ საქართველოს კანონის შესაბამისად დაწესებულია მოსაკრებლები, რომელიც გადაიხდება საქართველოს ცენტრალურ ბიუჯეტში ან შესაბამისი ავტონომიური რესპუბლიკის ბიუჯეტში.

	2. პროექტის პირველი მუხლის მე-2 პუნქტის თანახმად სამედიცინო საქმიანობასთან დაკავშირებული ლიცენზიების გაცემაზე არ ვრცელდება დებულება, რომელიც გულისხმობს ლიცენზირებად საქმიანობის განხორციელებას ფილიალის მიერ. კერძოდ, მოქმედი კანონის თანახმად „თუ ლიცენზიით გათვალისწინებულ საქმიანობას ახორციელებს იურიდიული პირი, აღნიშნული საქმიანობის განხორციელების უფლებამოსილება აქვს ამ იურიდიული პირის ფილიალსაც. ლიცენზიის მფლობელი ვალდებულია ფილიალის მიერ ლიცენზირებადი საქმიანობის განხორციელებისათვის წინასწარ აცნობოს ლიცენზიის გამცემს ფილიალის მიერ სალიცენზიო პირობების დაკმაყოფილების შესახებ. დაუშვებელია ლიცენზიის გამცემის მიერ ისეთი დამატებითი პირობის ან რეჟიმის დაწესება, რომელიც თავისი შინაარსით გულისხმობს საქმიანობის ლიცენზიის მფლობელი იურიდიული პირის ფილიალისათვის ცალკე ლიცენზიის გაცემას.“. შესაბამისად ბუნდოვანი ხდება ცვლილების განხორციელების შემდეგ ფილიალების მიერ სალიცენზიო პირობების დაკმაყოფილების საკითხი, რასაც ვერ ხსნის მხოლოდ გარდამავალი დებულების ჩანაწერი. იგივე შეიძლება ითქვას პროექტის პირველი მუხლის მე-6 პუნქტთან მიმართებაში.

	„საქართველოს ადმინისტრაციულ სამართალდარღვევათა კოდექსში ცვლილების შეტანის შესახებ“ საქართველოს კანონის პროექტი
	პროექტით კოდექსს ემატება 4414 მუხლი, რომელიც ითვალისწინებს ადმინისტრაციულ პასუხისმგებლობას საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს კომპეტენტური ორგანოსათვის საქართველოს კანონმდებლობით დადგენილი ინფორმაციის მიუწოდებლობის ან არასრული, ან არასწორი ინფორმაციის მიწოდებისთვის. აღნიშნული მუხლი, 4413 მუხლისგან (სამედიცინო საქმიანობის ლიცენზიის/ნებართვის მფლობელის, მაღალი რისკის შემცველი სამედიცინო საქმიანობის მიმწოდებლის მიერ სალიცენზიო/სანებართვო/მაღალი რისკის შემცველი სამედიცინო საქმიანობის ტექნიკური რეგლამენტის პირობების დაცვის შესახებ ანგარიშგების მოთხოვნის შეუსრულებლობა) განსხვავებით, რომელიც მსგავსი კატეგორიისა და შინაარსის სამართალდარღვევაა, არ ითვალისწინებს ჯარიმის გადახდევინებას ამავე კოდექსის 2903 მუხლით დადგენილი წესით. ამასთან, კანონპროექტით წარმოდგენილ კოდექსის 2903 მუხლში (დაჯარიმების შესახებ დადგენილების აღსრულების ვადები და წესი) მითითებულია 4414 მუხლი, მაშინ, როდესაც ეს უკანასკნელი, როგორც აღვნიშნეთ, არ ითვალისწინებს ჯარიმის გადახდევინებას კოდექსის 2903 მუხლის შესაბამისად. ამდენად, მიზანშეწონილია, 4414 მუხლს შენიშვნის სახით დაემატოს, რომ ამავე მუხლით გათვალისწინებული ჯარიმა გადაიხდება კოდექსის 2903 მუხლით დადგენილი წესით.

